
2. Kranjsko plemstvo in »oddaljeni dvor«

Wir Fridreich von gots gnaden Romischer kaÿser zuallentzeiten merer des 
reichs ze Hungern, Dalmacien, Croacien etc. kunig, hertzog ze Osterreich, ze Steir, 
ze Kernden vnd ze Krain, herr auf der Winndischenmarch vnd zu Portenaw, graf zu 
Habspurg, zu Tirol, ze Phiert vnd ze Kyburg, marggraue ze Burgaw vnd lanndtgraue 
in Ellsass, bekennen wan vnser gemute aus kaÿserlicher angeporner miltigkait altzeit 
'��
�'������$�������������������$�$��������'����������
���$���������
���(������������
dienste zubelonen damit annder des ebenpild nemen vnd destpegirlicher werden 
sich gen vns mit trewen diensten zuertzaigen vnd aber die edeln vnser lieben ge-
trewn graf Vlreich von Schawnberg vnser lanndeshawbtman in Krain vnd obrister 
marschalh in Steir, Jorg von Tschernomel vnser rat vnd haubtman zu Adlsperg 
vnd am Karst, Caspar von Tschernomel vnser drugsess vnd phleger zu Flednigkh, 
Niclas Sicherberger, Anndree Hochenwartter vnser hawbtman in der Metling, 
Hanns Awrsperger, Anndre Aphaltrer, Erasm vom Newnhaws, Jobst Gallemberger, 
Jorg Lamberger der junger, Anndre vom Newnhaws, Mathes Zellemperger, Hanns 
Gall von Rudolfsegk, Ott vnd Anndre die Zemenitsch, Jorg Gretzer, Fridrich Lu-
ger, Erasm Loser, Hanns Matscherol, Walthasar Durrer, Conrat Liechtemberger, 
Jorg Mosheimer, Walthasar Wagen, Wiguleis Wernegker, Anndree Wernegker, 
Niclas Rawber, Hanns Lengheimer, Niclas Sneperger, Walthasar Turner, Caspar 
Gretzperger, Larentz Paradeiser, Lienhart Gumpeler all in vnserm furstentumb Krain 
vnd an der Winndischenmarch gesessen getrewlich angesehen haben den swern 
gedrang vnd behawrung darin vns hertzog Albretct von Osterreich auch ettlich 
lanndtleut aus demselben vnserm furstentumb Osterreich vnd die von Wienn als 
wir in vnserr burgkh daselbs zu Wienn warn bracht da sÿ vns dann tag vnd nacht 
gearbait gutwilligklich vnd mit den ersten aus demselben vnserm furstentumb Krain 
vnd der March erhebt vns zugezogen seinn vnd mitsambt anndern vor derselben 
stat Wienn mit sturm mendlich ertzaigt vnd beweiset haben das alles angesehen 
haben wir in von aÿgem willen die gnad getan vnd vnserr gemain lanndtschafft 
in Krain die wappen vnd klainat desselben vnsers furstentumbs von Romischer 
kaÿserlicher macht volkomenhait vnd als lanndesfurst gepessert erlaubt vnd gegeben 
wissenntlich mit dem brief daz dieselb lanndtschafft nuhinfur zu ewigen zeiten die 
skakirung so von ainer des adler sachsen zu der anndern vber zwirch geet was der 
von perlist von golde vnd dartzu denselben adler im schilt vnd auf dem helm mit 
ainer kaÿserlichen kron gezirten zu allen des gemain lanndes natdurfften furn vnd 

prauchen mugen in aller form vnd masse als sÿ vormals die berurt wappen an die 
bemelt pesserung gefurt vnd der gepraucht haben vngeuerlich. Dauon gepieten 
wir den erwirdigen, hochgebornen, ersamen, edeln vnd lieben getrewn, allen vnd 
ÿeglichen fursten geistlichen vnd weltlichen, grauen, herren, rittern vnd knechten, 
haubtleuten, lanndtuogten, vogten, verwesern, vitztumben, phlegern, burggrauen, 
burgermaistern, schultheissen, richtern, reten, burgern, gemainden, kunigen der 
wappen, erhalden, perseuanden vnd allen anndern vnsern vnd des heiligen reichs 
auch vnserr erblichen furstentumb vnd lannde vndertanen vnd lieben getrewn von 
Romischer kaÿserlicher macht ernstlich vnd vesticlich daz sÿ die obberurtten vnser 
lanndtschafft vnsers furstentumbs Krain die obberurt wappen mit irer pessrung 
an irrung vnd hindernuss berutlich nutzen prauchen lassen als lieb in allen vnd 
ir ÿedem seÿ vnser swere vngnad zuuermeÿden. Das mainen wir ernstlich. Mit 
vrkundt des briefs vnder vnserr kaÿserlichen maiestat anhangundem insigel besigelt. 
Geben zu der Newnstat an Mittichen nach sannd Erharts tag nach Cristi gepurde 
im viertzehenhundert vnd drewundsechtzigisten vnsers kaÿsertumbs im aindlesten 
vnserr reichs des Roemischen im drewundzwaintzigisten vnd des Hungrischen im 
vierden jaren.

